
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com

09.00.00 – FALSAFA FANLARI 

Yuldashev Tazabay 
DARVIN VA MARKS TA’LIMOTI INSON BORLIG‘INI OBYEKTIV 
TUSHUNTIRISHNING XULOSASI SIFATIDA  .....................................................................................  115-119 

Sultanov Og‘abek 

Abstract. The word ‘creativity’ has come into widespread use in all areas today, largely due to the desire of 
companies and organisations to be more competitive and the need for schools to move students towards thinking-
based learning rather than testing-based learning. Educators around the world are calling for greater emphasis on 
developing students’ creativity and imaginative abilities in the curriculum of all subjects taught in mainstream 
schools and believe that the effectiveness of educational reforms depends on the extent to which these 
competencies are developed. For ehample, the UK’s recent annual report concluded that the UK’s economic 
prosperity and social cohesion depend on the development of a national strategy for creative and cultural 
education [1]. 

Key words: creativity, creativeness, creative competence, creative thinking, divergent thinking. 

КРЕАТИВ ТАЪЛИМНИ ЖАМИЯТ РАВНАҚИДАГИ АҲАМИЯТИ 

Юсупов Лутфуллоҳ Сайиттураевич, 
Андижон давлат педагогика институтида 
мустақил тадқиқотчи 
АндҚХАИ академик лицей директори 

Аннотация. «Ижодкорлик» сўзи бугунги кунда барча соҳаларда кенг қўлланила бошланди, бу асосан 
компаниялар ва ташкилотларнинг рақобатбардош бўлишга интилиши ва мактабларнинг ўқувчиларни 
тестга асосланган таълимга эмас, балки фикрлашга асосланган таълимга ўтказиш зарурати билан боғлиқ. 
Бутун дунё ўқитувчилари умумтаълим мактабларида ўқитиладиган барча фанлар ўқув дастурида 
ўқувчиларнинг ижодкорлиги ва тасаввур қобилиятини ривожлантиришга кўпроқ эътибор қаратишга 
чақирмоқда ва таълим соҳасидаги ислоҳотларнинг самарадорлиги ушбу компетенцияларнинг қай 
даражада ривожланганлигига боғлиқ деб ҳисоблайди. Мисол учун, Буюк Британиянинг яқинда эълон 
қилинган йиллик ҳисоботида Буюк Британиянинг иқтисодий фаровонлиги ва ижтимоий ҳамжиҳатлиги 
ижодий ва маданий таълим бўйича миллий стратегияни ишлаб чиқишга боғлиқ деган хулосага келди [1]. 

Калит сўзлар: ижодкорлик, ижодкорлик, ижодий компетенция, ижодий фикрлаш, дивергент фикрлаш. 

Кириш. Ҳозирги кунда юқори салоҳиятли, касбий билим ва зарурий 

компетенцияларга эга ёш авлодни тарбиялаш нафақат юртимиз учун, балки дунёдаги 
барча давлат ва жамият олдида турган энг устувор вазифа ҳисобланади. Энг 
ривожланган ғарб давлатлари ҳам таълим муассасаларида юқори самарадорликка 
эришиши учун ҳар йили таълим тизимини модернизация қилиб боради, дарсларга 
охирги инновацион технологияларни интеграция қилиш билан бирга ўқувчиларни 

мустақил ва танқидий фикрлаш кўникмаларини ривожлантириш ҳамда креатив 
компетенцияларини шакллантиришга эътиборини қаратади. Чунки технология 
тараққиёти, ишлаб чиқаришдаги инновацион ёндашувлар ва умуминсоният тараққиёти 
учун таклиф қилинаётган қулайликлар ва инновацион ечимлар, айнан ностандард 
фикрловчи шахслар ҳиссасига тўғри келиши ҳаммага бирдек аён. Сўнгги йилларда 
креативликнинг табиати ва таъсири бўйича тадқиқотлар ва назариялар деярли барча 
фанлар ва соҳаларда, хусусан, санъат, адабиёт , мода ва дизайн каби ижодкорликка хос 
бўлган йўналишлардан ташқари бизнес ва менежмент каби соҳаларда ҳам тобора 
кенгроқ ёйилмоқда. 

Давлатимиз раҳбари аввало мактабларда ўқув юкламаси ва дарслар сонини қайта 
кўриб чиқиш, ўқувчиларни фақат ёдлашга эмас, балки фикрлашга чорлайдиган 
методика яратиш зарурлигини таъкидлаган ва бу борада умумий саводхонлик, табиий 
фанлар ва математика бўйича дунёда энг илғор мамлакатлардан бири бўлган  
Финляндия тажрибасини ўрганиш ва таълим муассасаларида жорий қилиш бўйича ўз 
тавсияларини берган. Президент Ш. Мирзиёев таълим тизимининг ислоҳоти фақат 
таълим муасассасаларининг моддий техника базасини мустаҳкамлаш ёки синфларни 
замонавий компьютер ускуналари билан жиҳозлаш орқали амалга ошириб 
бўлмаслигини, балки таълим муассасаларида ўқувчиларга фанларни ўқитиш 
методикасини яхшилаш ҳамда ўқувчиларни билим олишга рағбатлантириш орқали 
тизимда бўлаётган ислоҳотларни самарадорлигини ошириш мумкинлигига урғу бериб, 
қуйидагиларни таъкидлаган “Мактабда ўқитиш методикаси ўзгармаса, таълим сифати 
ҳам, мазмуни ҳам, муҳит ҳам ўзгармайди [2].” Дарҳақиқат, жаҳонда кетаётган кескин 
глобаллашув жараёнида мамлакат ва жамиятларни бир маромда тараққий этиб 
боришлиги, ана шу жамиятда ўсиб келаётган ёш авлодни қандай камол топаётганлигига 
ҳар томонлама боғлиқдир. Бу эса ўз навбатида таълим ислоҳотини жадаллаштириш, ёш 
авлодни креатив компетенциясини шакллантириш, уларни танқидий фикрлаш, 
мустақил қарор қабул қилиш қобилиятларини ривожлантириш, билан бирга ўқувчилар 
рухиятига азалий диний ва маданий қадриятларини сингдириб бориш алоҳида 
эътиборга молик жараён ҳисобланади. Ана шу нуқтаи-назардан илғор хорижий 
тажрибалар асосида замонавий касбий таълим мазмунини модернизациялаш, 
инновацион таълим муҳитини шакллантириш, интерфаол ўқитиш методлари ва 
технологияларини амалиётга кенг татбиқ этиш асосида ўқувчиларда креативлик 
қобилиятларини ривожлантиришнинг педагогик механизмларини янада 
такомиллаштириш муҳим ўрин тутади. 

Адабиётлар таҳлили ва методология. Креативлик масаласи ўтган асрдан 
бошлаб бугунги кунга қадар кўплаб ғарб мамлакатларида ҳамда Россия ва мустақил 
ҳамдўстлик давлатларида турлича таҳлил этилган ва ўрганилган. Масалан, Н.Н. Нечаев, 
Я.А. Пономарев, Б.М. Теплов, Д.В. Ушаков, Богоявлянская сингари олимлар креативлик 
масаласини умумий тарзда ўрганган бўлсалар, Н.А. Бердяев, В.С. Библер, В.Н. Дружинин, 
П.А. Флоренскийлар креативликнинг маънавий, психологик жиҳатларини таҳлил этган. 
Л.Виготский, А.Леонтев Э.Ю.Артемева, А.Ю. Агафонов, М.М. Бахтинларнинг илмий 
ишларда креативлик шахсият сифатида таҳлил этилиб, креативликни ташҳис қилиш 
масалалари ўрганиб чиқилган. Креативликни ташҳис қилиш методларини ишлаб 
чиқишда эса хусусан Э.П.Торранcе, Гилфорд, Маслоу каби хорижий олимлар ўзларининг 
салмоқли ҳиссаларини қўшишган[3]. Бундан ташқари, педагогика ва психологияда 
креативлик муаммоси устида Г. Эйзенк, Д.Векслер, Х.Грубер, Ж.Гилфорд, А.Маслоу, 
С.Медник, Г.Оллпорт, К. Рожерс, В. Смит, К. Тейлор, Э. Торренс, Х. Трик, М. Уолач, 
Д. Хелперн каби кўплаб хорижий олимлар ишладилар ҳамда креативликни 
шакллантириш ва ривожлантириш масаласи юзасидан кўплаб тадқиқотлар 
ўтказдилар[4]. “create ” – яратиш, “creative” – яратувчи, ижодкор каби маъноларни 
англатади. Истилох жиҳатидан эса шахснинг янги ғояларни ишлаб чиқаришга 

тайёрликни тавсифловчи ва мустақил омил сифатида иқтидорлиликнинг таркибига 
кирувчи ижодий қобилият маъносида қўлланилади. Гарднер ўз тадқиқотларидан келиб 
чиққан ҳолда тушунчани шундай изоҳлайди:“креативлик – шахс томонидан амалга 
ошириладиган амалий ҳаракат бўлиб, у ўзида муайян янгиликни акс эттириши ва 
маълум амалий қийматга эга бўлиши лозим”. Эмебайлнинг нуқтаи назарига кўра, 
креативлик “муайян соҳа бўйича ўзлаштирилган пухта билимлар билан бирга юқори 
даражада ноодатий кўникмаларга ҳам эга бўлиш” демакдир [5]. Дорон фикрига кўра, 
креативлик одамларда туғилган ички истеъдод эмас; креативлик – бу амалиёт ва 
тажрибалар орқали ривожланиши ва такомиллаштирилиши мумкин бўлган 
қобилиятдир. 

Муҳокама. Креативлик феномени бўйича кўплаб тадқиқотлар ўрганилаётган 
ҳодисаларнинг хилма-хиллиги ва кўп қирралилиги билан ажралиб туради. Кўпгина 
психологик конструкциялар креативлик билан таққосланди, улар орасида шахсий ва 
интеллектуал хусусиятлар мавжуд. Креативликни интеллектуал хусусиятлар билан 
боғлиқ ҳолда ўрганишнинг бошланиши, дивергент тафаккурни аниқлаган Ж. Гилфордга 
тегишлидир [6]. Стернберг ва Лубарт креативлик назарияларида асосий консепция 
муаммони ҳал қилишдир. Муаммоларга сезгирлик яъни интуиция креативлик 
жараённинг асосидир. Тадқиқотчилар креативлик ва ақлни тенглаштирмайдилар. 
Бироқ, уларнинг фикрича, интеллектуал қобилиятлар билим, мотивлар ва шахсий 
хусусиятлар билан бирга креативлик манбаи бўлиб хизмат қилади. Гилфорд 
креативликнинг олти мезонига асосланади: 

1. муаммоларни аниқлаш ва шакллантириш қобилияти; 
2. “фикрнинг равонлиги” (вақт бирлигида юзага келадиган фикрлар сони); 
3. ўзига хослик (умумий қабул қилингандан фарқ қиладиган ғояларни ишлаб 

чиқиш қобилияти, қарашлар, ностандард огоҳлантиришларга жавоб бериш); 
4. мослашувчанлик - турли ғояларни ишлаб чиқариш қобилияти; 
5. деталларни қўшиш орқали объектни яхшилаш имконияти; 
6. муаммоларни ечиш қобилияти, яъни таҳлил ва синтез қилиш қобилияти[7]. 

Шунингдек, Гилфорд креативликни (дивергент фикрлаш) умумий ижодий 
қобилият деб ҳисоблаган. Креатив фикрлаш фақат дивергент фикрлаш билан 
белгиланмаган бўлса-да, у дивергент фикрлаш билан боғлиқ ва дивергент фикрлашни 
ўргатиш мумкин. Дивергент фикрлаш талабалардан фақат битта тўғри фикр мавжуд 
бўлганда конвергент фикрлашдан фарқли равишда кўплаб турли ғоялар ҳақида 
ўйлашни талаб қилади. Креативлик учун иккаласи ҳам зарур: талаба муаммо ёки 
муаммога турли ечимларни ишлаб чиқиш учун дивергент фикрлашдан фойдаланади ва 
кейин қайси бири энг яхши натижаларни беришини ҳал қилиш учун конвергент 
фикрлашдан фойдаланади. 

Патти Драпеау ҳам ушбу ғояни қўллаб қувватлайди ва дивергент ва конвергент 
тафаккур хусусида қуйидаги фикрларни билдиради: “ - креатив фикрлаш, энг аввало, 
муайян масала юзасидан ҳар томонлама фикрлаш саналади. Ҳар томонлама фикрлаш  
талабалардан ўқув топшириғи, масаласи ва вазифаларини бажаришда кўплаб ғояларга 
таянишни талаб этади. Бундан фарқли равишда бир томонлама фикрлаш эса биргина 
тўғри ғояга асосланишни ифодалайди.” [8]. 

Креатив кўникмасини ҳам бошқа кўникмалар каби шакллантириш ва 
ривожлантириш мумкин. Бу академик лицей ўқувчиларга ҳам таалуқлидир. 
Уқувчиларнинг масалаларга креатив ёндашуви, уларни ностандард фикрлашларига 
ёрдам беради. Ўқувчиларни рағбатлантириш ҳамда креатив фикрлашга ундаш 
ўқитувчининг тажриба ва малака даражасига бевосита боғлиқдир. Шунинг учун 
ўқувчиларнинг креатив компетенциясини шакллантириш ҳамда ривожлантиришда 
ўқитувчининг роли айниқса аҳамиятлидир. Агар ўқитувчининг ўзида креативликка хос 
бўлган ҳислатлар мавжуд бўлмаса ўқувчиларда креативликни шакллантира олмайди 

Чунки Патти Драппеау айтганидек креативлик ҳам юқумлилик ҳарактерига эга бўлиб, 
ижодкорлик қобилияти ўзида бўлсагина бу “касаллик”ни атрофдагиларга юқтира 
олади. Синфдаги муҳит ҳам ўқитувчининг шу ва шунга ўхшаш ҳислатлар замирида 
вужудга келади. Ўқитувчи хосил қилган мухитда ўқувчи шаклланади, агар муҳит эркин, 
илмий ва ижодий бўлса ўқувчи тафаккури ҳам шунга қараб шаклланади. Патти Дрепрау, 
ўқитувчининг креативлик салоҳияти унинг умумий хусусияти сифатида акс 
этишлигини ҳамда креатив салоҳият негизида ҳар бир мутахассиснинг шахсий 
қобилиятлари, табиий ва ижтимоий қуввати яхлит холда намоён бўлишлигини 
таъкидлайди. 

Натижалар. Креатив муҳитда таълим олаётган ўқувчиларда аста секин креатив 
вазифаларни бажаришга нисбатан қизиқиш ортади, шунингдек креатив сифатларга эга 
ўқитувчини кузатиш натижасида ўқувчида креатив фикрлашга мойиллик сезилади. 
Креатив ўқувчилар қолган ўқувчиларга қиёслаганда қуйидаги сифатлар билан ажралиб 
туради: 

 Тенгдошлари орасида бошқача фикрлайди ва бошқа ўқувчилар ҳаёлига келмаган 
ғояларни ўртага ташлайдилар 

 Ўзига хослиги ўзларини ифода этишда ҳам яққол сезилиб туради 
 Аксарият холларда мавзу ташқарисидан ёки ғайриоддий саволлар беради 
 Мураккаб, ечими очиқ саволлар билан ишлашдан завқланади 
 Муаммонинг ечимида ноанъанавий ёндашувни афзал кўради 
 Ғоялар мухокамасида далилларга таянишни хуш кўради 

Ўқувчилар қачонки ўзларини эркин сеза олсалар шундагина креатив фикрлаш 
қобилиятини ривожлантира оладилар. Агар ўқувчиларда бирор ишни уддалай олмаслик 
қўрқув ҳисси юқори бўлса, ўзгача фикрлашдан ҳадиксирасалар, танқиддан чўчисалар, 
бундай ҳолда ўқувчиларнинг креатив фикрлаш кўникмасини шакллантириб бўлмайди. 
Креативлик кўникмасини шакллантиришга тўсқинлик қилувчи омиллар: 

• Таваккал қилмаслик, таваккалликдан ўзини тийиш 
• Ўзгаларга тобе бўлиш 
• Ўқувчиларнинг тасаввур ва фантазиясини қадрламаслик 
• Ўқувчи томонидан билдирилган ғоя ва фикрларнинг масҳара қилиниши 
• Фақат баҳо учун ўқиш 
• Ўзгача бўлиш ва ажралиб туришдан қўрқиш 
Хулоса. Хулоса қилиб айтганда ўқувчиларнинг креатив фикрлаш кўникмасини 

шакллантириш ва ривожлантиришда юқорида таъкидланган учта муҳим факторлар бор 
бўлиб улар: ўқитувчи, муҳит ва амалиёт ҳисобланади. Ўқитувчининг ушбу кўникманинг 
шакллантиришдаги ўрнини муҳимлигини юқорида келтирилган фикр, мулоҳазалар ва 
тадқиқотлар натижалари асосида баён қилинди. Аммо креативлик кўникмасини 
шакллантирувчи муҳит ҳам ва уни ривожлантирувчи амалий машғулотлар ҳам бевосита 
ўқитувчи фаолияти билан боғлиқ. Айнан ўқитувчи синфдаги креативлик муҳитини 
“жонлантириб” бера олади ҳамда ўқувчиларни уларнинг қизиқишини қўзғата оладиган 
амалий машғулотларга жалб қила олади. Шу нуқтаи назардан қаралганда, бўлажак 
педагоглар тайёрлайдиган олий таълим муассасаларида ўқувчиларда креативлик 
кўникмасини шакллантиришга йўналтирилган махсус ўқув курслари ташкил қилиш ҳам 
мақсадга мувофиқ ҳисобланади. 

